[image: image1]
[image: image2.jpg]


[image: image3.emf][image: image4.wmf][image: image5.jpg]


[image: image6.jpg]


[image: image7.emf] 

              Әдилә   белән горурланабыз.         Апаз урта мәктәбенең 7 нче  сыйныф укучысы Галәутдинова  Әдилә   -   спорт буенча   бик көчле кыз.  Бу уку елында гына   да   Әдилә,  районда призлы урыннар алып, өч  медал ь   иясе булды, ә барлык  медал ь ләре 20 гә    якын. 2015 - 2016  нчы уку елында көзге кросстан 2  урын, кул көрәшеннән 1 урын, ГТО  фестивалендә (4 баскыч) 1 урын  яулады. Без Әдилә белән бер  мәктәптә укуыбызга бик шатланабыз,  аннан үрнәк алабыз.                 Ленара Әхмәтова, 10 сыйныф.    

Киңәшергә - киңәш





Ноябрь – көзнең соңгы ае.


Көннәр кыскарганнан-кыскара, әле кар, әле яңгыр явып, әче җилнең үзәккә үтүләре ешая. Ноябрьдә һава температурасының 0 градустан түбән төшүе гадәти хәл, быел менә ноябрь башыннан ук карлар да ару яуды. Халык сынамышларына күз салсак, алда көткән кыш шактый салкын булмакчы. Күпьеллык чәчәкләрнең сабакларын җирдән 20 см. чамасы калдырып кисегез, бу кар тотуга булышлык итәчәк.


Быел кар иртә төште, күпләребез роза, клематис, жимолость куакларын ябарга өлгерә алмый калдым дип борчыла. Борчылырга ашыкмагыз, әлеге культуралар -10 градус салкынны да яхшы кичерә. Ләкин моннан ары инде аларны чыдамлыкка сынарга кирәкмәс: тизрәк ябу чараларын күрегез. Әгәр көннәр җылытып җибәрсә, куакларның төпләрен бераз йомшартып, минераль ашламалар да сибеп кую зыян итмәс: язын кар эри төшүгә үк кирәкле туклыклы матдәләр сез яраткан чәчәкләргә аш булып бара торыр. Ә менә быел гына утыртылган төпләрне черемә, торф белән яхшылап күмәргә кирәк, юкса аларның кышкы салкыннарда туңып куюы, начар кышлавы мөмкин. Георгин, гладиолус һ.б.ның төпләрен саклауга куярга вакыт. Арада булган авыруга охшашларын һич җәлләми ташлагыз! Үрелеп үсүче розаларыгызны ябарга өлгердегезме әле? Юк икән, аларны саклык белән генә җиргә иеп, тимер шпилькалар белән ныгытып куегыз. Аннан өсләренә торф өеп, яки саклаучы махсус тукыма ябып, ылыс ботаклары ташлагыз. Гадәттә, полиант, миниатюр, флорибунда сортлы розаларны артык төрергә киңәш ителми, алар чагыштырмача салкынга чыдам сортлардан исәпләнә. Ә парк розалары исә ябуга бөтенләй мохтаҗ түгел. Клематис, жимолость төпләренә туфрак, торф, коры яфрак сибегез һәм аларны терәүләреннән алып, җиргә сузып яки төреп салыгыз. Бу культураларга кар астында кышлау отышлырак булыр.








Йолдызлар.


Бер кич чыктым урамга


Йолдызларга карарга.


Алар шундый бәләкәй,


Сибелгән әллә кая.


Бик биектә, чиксезлектә


Җемелдәшәләр алар.


Нәни утлар кебек янып,


Күз кыскандай булалар.


Шул йолдызларга үрелеп


Аласы иде җыеп.


Энҗе- мәрҗәннәр ясап


Куясы иде элеп.


                                                  Курса разъезды төп гомуми белем  мәктәбенең


                                      6нчы класс укучысы Әсәтова Зәлинә�  

Ноябрь аенда дөньяның һәр почмагында безгә тормыш биргән, безне үстергән, тәрбияләгән газиз кешеләребезнең бәйрәмнәре билгеләп үтелә. Шул уңайдан Яңа Кенәр урта гомуми белем мәктәбендә “Иң изге теләкләрем – әнием сиңа!” исемле иҗади эшләр конкурсы оештырылды. Конкурста җиңеп чыккан сәләтле укучыларыбызның берсе 8 нче сыйныф укучысы Аксакова Миләүшәнең иҗат җимешен сезгә дә тәкъдим итәбез.





Якын кешеләребез.


Ялтырап төшә карлар


Ак юрганын ябалар.


Әниләр көнендә генә


Бераз туктап калалар.


Болытлар да ачыла,


Елмаеп кояш чыга.


Иң кадерле кешеләрне


Песнәкләр каршы ала.


Әни бит ул бердәнбер,


Аны сакларга кирәк.


Иң сөйкемле кешеләрне


Яклап калыйк тизрәк.


Бөтен дөнья шатлана,


Әниләргә кул чаба.


Бәхет, шатлык, озын гомер телик,


Аларны бит һәркем ярата!

Күңелләрдә мәңге калсын кыңгыраулы �мәктәп еллары














Әнием, бәгърем син...








Җәмгыятебездә  әниләрнең иҗтимагый  әһәмиятен күтәрү максатыннан Россия Федерациясе Президентының 1998 нче елнын 30 нчы гыйнварында чыккан 120 нче номерлы карары нигезендә Россиядә ноябрь аеның сонгы якшәмбесе ел саен “Әниләр көне” булып билгеләп үтелә. Быел ул 27 нче ноябрь көненә туры килде. Кадерле, газиз әниләребез! Сезне бәйрәмегез белән чын йөрәктән  котлыйбыз. Сезгә ныклы сәламәтлек, озын гомер телибез. Балаларыгызга картайган көннәрегездә дә терәк булып,  гомер буе алар янәшесендә, кадер – хөрмәттә яшәргә язсын.      


      Балагызның берәве Сез,


гаиләнең йөрәге Сез,


иминлекнең терәге Сез,


һәркемнең кирәге Сез.


Сез чаялар,  Сез батырлар,


Сез дөньяда иң матурлар!


Сез булганга тормыш ямьле,


Сез булганга яшәү гамьле.

1 ноябрь


— Этнограф, тарихчы, дин эшлеклесе Корбангали Халидинең тууына 170 ел (1846–1913)


— Татар әдәбияты классигы, драматург, шагыйрь, фольклорчы Мирхәйдәр Мостафа улы Фәйзинең (Фәйзуллинның) тууына 125 ел (1891–1928)


— Актриса, җырчы, композитор, ТАССРның халык артисты, РСФСРның атказанган сәнгать эшлеклесе, Татарстанның Г.Тукай исемендәге Дәүләт премиясе лауреаты Сара Гариф кызы Садыйкованың тууына 110 ел (1906–1986)


2 ноябрь


— Театр рәссамы, ТАССРның халык рәссамы, 


ТАССРның атказанган сәнгать эшлеклесе, РСФСРның атказанган рәссамы Мәэмүн Гали улы Сутюшевның тууына 110 ел (1906–1989)


10 ноябрь


— Шагыйрь Роберт Җиһанша улы Рәкыйповның тууына 80 ел (1936–1995)


11 ноябрь


— Шагыйрь, прозаик, тәрҗемәче, Татарстанның атказанган мәдәният хезмәткәре, М.Горький исемендәге премия лауреаты Рөстәм Гаделша улы Кутуй (Кутуев)ның тууына 80 ел (1936–2010)


— Язучы, Татарстанның атказанган сәнгать эшлеклесе Рауль Мирсәет улы Мирхәйдәровка 75 яшь (1941)


— График, каллиграф, рәссам, Татарстан Республикасының атказанган сәнгать эшлеклесе һәм халык рәссамы Рушан Галәветдин улы Шәмсетдиновка 70 яшь (1946).














   Ноябрь  аенда 

Бу санда:

















Чын күңел берлән укый ул, кат-кат әйтеп һәр сүзен,


Бик озак шунда утырды, бер дә алмастан күзен.


Шул чагында бу Сабыйны...


						(Габдулла Тукай)


...Мәктәпнең капкасы каршында ук мине робот-җыештыручы балалар каршы алды. Аяк киемнәремне салдырып, икенчесен кидерттеләр; киемнәремне чишендереп, элгечкә элеп куйдылар. Инде кабинетка барам дигәндә, президентның тән сакчылары шикелле, ике ягыма басып, озатып та куйдылар. Ул да булмады, ниндидер сәер тавыш ишетелде: “Мин робот – кыңгырау. Дәрес башланды”.


Ишек зур итеп ачылды. Аннан бер-бер артлы берничә робот-укучылар керде. Берсе такта янына басып тема аңлата, икенчесе безнең китапларны ачып бирә, өченчесе дәфтәрне тикшерә, дүртенчесе “электронка”га билгеләр тезә, ә берсе тыңлап утырмаган малайларның колакларын бора.


	Менә берсе минем янга килә башлады...


	Шулвакыт үзебезнең күңелгә якын булган кыңгырау тавышы ишетелде. Бу иртәнге будильникның шалтыравы иде. Аллага шөкер! Әле дә ярый төш кенә икән...


	 Мин чәчләремне тарап-үреп, ашкынып мәктәбемә йөгердем. Анда мине елмаеп, укучылар каршы алды. Кабинетка керүгә, балалар белән исәнләштем. Укытучыларыбызның: “Исәнмесез, хәерле көн!” – дип дәрес башлавы үзе бер шатлык. Балаларның елмаюлы карашларыннан соң  дәрес темасын аңлатуы, тыңламасалар, шелтәләп алу; аларга белем генә түгел, ә төрле җырлар, биюләр өйрәтүләребез; төрле ярышлар, уеннар оештыруларыбыз; шәһәребезнең танылган шәхесләре белән очрашулар үткәрүләребез- үзе зур казаныш! Якты, җылы  кабинетларда уку, иркен залларында бер-беребез белән аралашу, танышу – бу үзе бер бәхет!


Ә беләсезме? Мәктәбебезнең ашханәсе ягыннан нинди хуш исләр килә?! Без анда кайнар чәй, телеңне йотарлык тәмле ризыклар белән сыйланабыз.


Мәктәптә аларны төрле һөнәрләргә дә өйрәтәбез.. Иртә яздан безнең мәктәп бакчабызда төрле чәчәкләр үсеп чыга. Җәй көне яшелчәләр, җиләк-җимешләр өлгерә. Аларны бит, укучыларыбыз белән без бергәләп үстерәбез. Ә көз көне тырышлыгыбыз нәтиҗәсе – мул уңыш җыеп алабыз.


Бер карасаң, башка мәктәпләрдә дә бездәге кебек: шул ук дәрес, шул ук тәнәфес. Ләкин шулай да безнең мәктәп күпләрне сокландырып яши.


 Арчаның беренче номерлы урта гомуми белем мәктәбе укытучысы 


Закирова К.Н.





Кетәклектәге Кәрим


Кәтүк  Кәриме кояш кебек кызарып китә, күркә кебек кабарына.  Кәримгә кинәт кенә кызык кирәк кебек күренә. Кызык кирәккә кетәклеккә кереп китә. Кәмит кирәк кешегә, кәмитсез ким кебек кешелек. Кетәклектә караңгы, куркыныч; куркуынннан кычкырырга керешә Кәрим. Кетәклек кадаклы,  кысан, күңелсез, коточкыч. Караңгыдан курыкмый күрше Кәрим. Кысынкылыктан колагы кычыта, корсагына кадак керми кала калуын. Кадагы күгәргән, керми калуы кирәк. Колагын кашый Кәрим. Кетәклеккә кергәненә күңелсезләнә күрше.


Кинәт кояш күренә. Кетәклектә караңгылык кими. Кечкенә-кечкенә корт-кыргаяклар күзенә күренә. Кисәк кенә күтәрелгәндә кадакларга кадала Кәрим. Кәримне күргән кортлар кача. Кемдер Кәримгә кычкыра. Куркуыннан кәкрәеп килә күрше. Кабат кычкыралар Кәримгә. Кинәт кәтүк Кәрим киреләнми, каршысына кызулый. Кирәкмәгәндә кетәклеккә кермәячәк кире  Кәрим. Кызык кирәкми кәтүк Кәрименә. Күргәне күп кенә.





Курса Почмак урта гомуми белем мәктәбенең 


9 нчы сыйныф укучысы Шакирова Сөмбел


        





                                                   Сәламәт яшәү


�   Соңгы елларда сәламәтлеккә зур игътибар бирелә. Телевидение, радио сәламәт яшәү рәвешен хуплаучы тапшырулар оештыра, газета-журналларда бу темага мәкаләләр бастырыла.


Безнең Г.Камал исемендәге Сикертән төп гомуми мәктәбендә дә “Сәламәтлек”, “Сәламәт яшәү”, “Без киләчәктә сәламәт яшәүне сайлыйбыз” дигән темаларга тирән эчтәлекле класс сәгатьләре, һәрдаим мәгънәле чаралар, күргәзмәләр оештырыла, бары тик күңел бирергә, иренмәскә генә кирәк.


Сәламәт яшәүгә игътибарны арттыруны физкультура укытучылары алгы планга куя. Алар безне сәламәтлегебезне сакларга, ныгытырга, спорт белән шөгыльләнергә актив чакырып торалар. Шул уңайдан мәктәбебездә спортны үстерүгә зур әһәмият бирелә, төрле ярышлар һәрдаим уздырылып тора. Күп укучылар спорт түгәрәкләрен үз итәләр, яратып йөриләр. Түгәрәктә шөгыльләнүчеләр район күләмендә үткәрелгән ярышларда югары нәтиҗәләргә ирешәләр. Үткән атнада гер күтәрү буенча ярышта мәктәбебезнең 7 нче класс укучысы Шәймәрданова Камилә һәм 9 нчы класс укучысы Нургаянов Риназ үз яшьтәшләре арасында 3 нче урынга ия булдылар. Бу уңышларга ирешүдә физик культура укытучыбыз Нәбиуллин Разыйл абыйның тырышлыгы зур.


 Мәктәптә һәр көнебез  төрле хәрәкәтле уеннар белән үтә, тәнәфестә дә файдалы, гореф-гадәтләрне саклый торган уеннар белән мәктәбебез гөрләп тора. 


Сәламәт, камил акыллы булып, вакытны юкка әрәм итмичә, файдалы хезмәт белән яшик!                                                            





Г.Камал исемендәге Сикертән төп гомуми белем  мәктәбенең 


7 нче сыйныф укучысы Шәймарданова Камилә





Тормыш –  сәяхәт





Тормыш – бик матур һәм озын сәяхәт. Ул куркыныч китапка яки күңелле яшәүгә әверелергә мөмкин. Куркыныч китап дип әйтү - бүгенге көндәге иң начар һәм куркыныч гадәт – наркотиклар белән мавыгу. Аны кулланган яшьләр үзләренә никадәр зыян салганнарын аңламыйлар, аңларга да теләмиләр. Наркотиклар кешенең сәламәтлеген төптән бетерә. Хәтта үлемгә дә китерергә мөмкин. Наркотикларны сатучы кеше калганнарның сәламәтлеге турында уйламый. Аңа үзенең агуын сатып җибәреп, акча кертү генә кызыксындыра. 


Шул максатны күздә тотып, 14 нче ноябрьдән 22 нче ноябрьгә хәтле “Үлемне кайда сатуларын хәбәр ит” исемле акция игълан ителде. Безнең мәктәптә бу темага бик күп чаралар үтте. Беренчесе -  “Наркотиклар урынына спорт” исеме астында рәсем конкурсы. Монда 5 – 7 нче сыйныф укучылары бик актив катнашты. Икенчесе -  5 – 6 нчы сыйныфлар арасында күңелле стартлар. Монда 6 нчы сыйныф укучылары җиңүче булды. Өченчесе - саф һавада хәрәкәтле уеннар. Башлангыч сыйныф укучылары чанада, чаңгыда шуды, төрле уеннар уйнады. Һәр класста тәрбия сәгатьләре үтте. “Наркотикларга юк! – дибез”, “Спорт белән дус булам”, “Наркотик колы булма”, “Ихтыяр көче”, “Наркотикка юл куймам” исемле класс сәгатьләре укучыларны сәламәт тормыш алып барырга кирәк икәнен тагын бер кат ышандырды. Шулай ук анкеталар тутырылды, видеолар каралды. Һәм безнең мәктәпнең укучылар үзидарәсе бу акциядән дә читтә калмады. Алар 7 нче сыйныф укучыларына наркотикларга каршы тәрбия сәгате үткәрделәр. Аның никадәр зыянлы икәнен күрсәткән видеороликлар, презентацияләр бер укучыны да битараф калдырмады.


Нәтиҗә ясап, шуны әйтәсем килә: безгә тормыш бер генә бирелә. Шуның өчен аның кадерен белеп яшәргә кирәк. 


                               Курса Почмак урта гомуми белем мәктәбенең 


укучылар үзидарәсе президенты Гыймаева Илүзә.

Авылым чишмәләре





Безнең авылыбыз Иске Масра  да тирә-якта үзенең чишмәләре белән дан тота. Исемлеләре дә, исемсезләре дә  бар аларның. Кайлардан кемнәр генә эчми ул чишмәләрнең теш сындырырлык суын. Хәтта күрше-тирә авыллардан да килеп алалар аны. Чишмә чыганаклары барысы да инеш буендагы текә ярдан тибеп чыккан. Әлеге инеш Тарлау елгасыннан ага. Элек әлеге инеш, чыннан да, елга кебек мул сулы булган. Кызганычка каршы, еллар үткән саен елганың суы кимегән һәм ул хәзер бик аз сулы инеш булып кына калган. Ләкин әлеге Тарлау елганың текә ярларыннан тибеп чыккан саф чишмә сулары торбалар ярдәмендә авылга килгән.


 Авылымның иң мул сулы чишмәсе  авыл үзәгендә. Аны Завод чишмәсе дип тә, Күл чишмәсе дип тә атап йөртәләр. Икесе дә бик хаклы исемнәр. Беренчедән, ул, чыннан да, Завод чишмәсе. Чөнки бу чишмәне узган гасырның 50 нче елларында сөт заводы өчен юан торба белән авылга китергәннәр. Ул сөт суыту бассейнына су тутыру хезмәтен үтәгән. Соңыннан, завод Арчага күчерелгәч, әлеге бассейн тирәнәйтелгән, киңәйтелгән һәм чишмә суы күл барлыкка китергән. Ул күл буена бабаем тал агачлары утырткан, алар хәзер тирә-юньне ямьләндереп һәм хушландырып утыралар. Авылга кайткан кунаклар бу чишмәнең инде гасырга якын мул сулы булуына сокланалар, юлга да үзләре белән алалар. Чөнки чишмә суы озак вакытлар бозылмыйча саклана.     


Күл һәм чишмә тирәсен без, шул тирәдә яшәүчеләр, даими чистартып торабыз. Күршебез Фидаил абый хәтта балыклар да җибәрде аңа. Алар хәзер ишәйделәр, йөзгәннәрен карап тору үзе бер куаныч бирә. 


           


Курса Почмак урта гомуми белем мәктәбенең 


8 нче сыйныф укучысы Гыйбадуллина Гөлнар

Авылымның  данлы шәхесләре.


Ташкичүнең  горурлыгы бүген -    


 Мәрҗани һәм Мәхмүт  Галәве.


Язмышлары, хезмәтләре белән  


Таң калдырмый икән кемнәрне ?


Мактау гына түгел,  яклауга да 


Лаек алар бүгенге  көндә.


Кыю фикерләре, зирәк  акылы аша 


Юл  күрсәтә безгә  бүген дә.


Дини дөнья, фәндә, тәрҗемәдә 


Хезмәт куйган алар тырышып.


Илдә барган шау-шу  аркасында 


Язмышлары  куйган борылып.


Юк, син татар, китмә Төркиягә,


Булмас анда икмәк бирүче.


Я  булмаган сиңа аңлатучы,


Авыр чакта киңәш бирүче.


Татар милләте дип җан  атучы 


Ул чагында илдә  кем булган?


Дошманына  туры сүзен әйткән, 


Халкы өчен көн-төн борчылган.


Татар авылы, аның  киләчәге –


Нинди булыр, кемнәр кулында?


Тарих белән бәйле күп сораулар 


Туып тора әдип юлында.


Уңга карау, сулга карау яхшы –


Кайсы юлны дөрес сайларга.


Татарның ул уянуын  көтте,


Аңлау көтте авыр заманда.


Күпме томнар язылмыйча калды,


Мәгърифәттә күпме югалту!


Ялган гаеп белән йөз каралту 


Авырлыгын кем соң аңлатыр?


Сорауларга җавап табып булмый,


Карарны да булмый үзгәртеп.


Гасырлар һәм еллар үтсәләр дә,


Хаталарны булмас төзәтеп.


Безнең бурыч - шуны аңлау бүген 


Яшь буынга кирәк аңлату.


Гаепсезгә хөкем ителгәннәр 


Исемнәрен кире  кайтару!


Сезнең фикерегез, уегыз аша 


Яшь буынга кирәк тәрбия.


Авыр чакта Сезне якламадык 


Барыбыз да бүген баш ия.


Килер вакыт, бәлки, юл табылыр,


Куелырлар  Сезгә һәйкәлләр.


Киләчәктә үз юлларын  алыр


Сез калдырган кыю фикерләр!


Исемнәре хөрмәтләүгә лаек!


Тоташтыра үткән  –  бүгенне .


Искә алмый һич  тә мөмкин түгел 


Авылыбызның горурлыгы булган - 


Мәрҗани һәм Мәхмүт Галәүне!





  Ташкичү төп гомуми белем мәктәбенең рус теле һәм әдәбияты укытучысы  Фәттерова   Р. И. 











Әнисез балачак.


(хикәя)


   	Кояшлы җәйге көн. Салмак кына җил исә. Биш яшьлек Гөлсинә әле бер чәчәккә, әле икенчесенә килеп кунган күбәләкләр белән бераз куышып уйнагач, урамга чыгарга булды. Түтәлләр арасында эшләп йөргән әнисен битеннән үпте дә күрше кызы Ләйсән янына  йөгерде. Әнисен бик ярата Гөлсинә. Иң матур, иң әйбәт, иң уңган  әни минеке дип уйлады ул бу минутларда. Ничек шулай булмасын, иртән әнисе үзе пешергән тәмле торт белән чәй эчтеләр. Торт Гөлсинәгә дә, әтиләренә дә бик ошады. Бакчадагы бу  матур чәчәкләр дә, тәмле җиләкләр, кыяр-помидорлар да әнисенең тырыш хезмәт нәтиҗәсе бит. Әтисе бүген иртән чәй табыны артында шулай диде. Кыз әтисен дә бик ярата, ләкин аның күпчелек вакыты эштә үтә шул. Бу матур, зур өйне төзеп бетерергә күп акча кирәклеген аңлый ул. 


   	 Кызлар үзләре яратып уйный торган агач төбендә уеннарын башлап кына җибәргәннәр иде, Гөлсинәнең әтисе   кызын чакырып алды. Әтисенең йөзенә карагач, ул куркып китте, ләкин берни дә аңламады. Ул арада ашыгыч ярдәм машинасы да, төп юлдан борылып кереп, алар каршына туктады. Әтисе тиз-тиз генә әнисенең авырып китүен, Гөлсинәгә беркая да китәргә ярамавын, тиздән әбиләре килеп җитәчәген әйтте дә әниләрен алып китәргә җыенган машинага кереп утырды.  Ашыгыч ярдәм машинасы  ачы тавышлар белән йөрәкләргә шом салып китеп барды.


    	Шул көннән әбисе дә аларда яши башлады. Гөлсинә әнисен бик сагынды инде. Күпме генә ялынса да, аны больницага алып бармыйлар, әнисенең хәле авыр диләр. Ул бакчага  чыга да, әнисе үстергән чәчәкләр белән сөйләшеп, бераз күңелен юата. 


     	 Ә бер көнне аларга бик күп кешеләр җыелды. Гөлсинә аларның күбесен танымады да.  Ашыгып кына килеп җиткән Сәлимә апасы - әнисенең иң якын дусты - аны үзләренә кунакка чакырды. Кызларының Гөлсинәне бик сагынуын әйткәч, әбисе дә барырга кушкач, кыз ризалашты.


    	 Бу көннәрдән соң байтак вакыт узды инле. Гөлсинә әнисен бик сагынса да, ул һаман кайтмый. Әтисе дә гел кәефсез, әбисенең дә күзләре  еш кына кызарган була. Бакчага чыгып, әнисенең яраткан гөлләренә карап утырырга гадәтләнде ул.


     	 Бөтен табигать сары төскә керде. Көз чәчәкләрне дә кызганмады, алар да көннән көн матурлыкларын югалттылар. Гөлсинә дә әнисен сагынудан шулай сула барган кебек тоя үзен. Беркөнне ул түзмәде, эштән кайткан әтисен кочаклап алды да әнисен  өзелеп сагынуын, аны бик-бик күрергә теләвен әйтте. Әтисе кызын кысып-кысып кочаклады да, күзендәге яшь тамчыларын яшерергә теләп, карашын читкә борды. Ә аннан соң иртәгә әнисе янына алып барырга сүз бирде. Гөлсинә ул төнне тынычлап йоклый да алмады, бары әнисе белән очрашу турында гына уйлады ул.


     	 Машина больница каршына түгел, зират капкасы янына килеп туктагач, Гөлсинә аптырап калды. Монда алар бабалары каберенә өчәүләп киләләр иде.


      	 - Бабай да безне сагынгандыр инде, әйеме, әтием,- диде ул, әтисенең кулын катырак кысып. Ләкин алар бабалары каберенә түгел, яңа бер кабер каршына килеп туктадылар. 


       	 - Монда синең әниең ята. Гафу ит мине, кызым, сиңа бу турыда сөйләргә үземдә көч таба алмадым, газаплануыңны теләмәгән идем. Син дә, мин дә бик яратсак та, үлем аны бездән тартып алды, - диде әтисе. Гөлсинәгә бик-бик авыр булды бу минутларда, бары әтисенең көчле кулларына тотынып кына ул егылып китүдән сакланып калды. Озак утырдылар алар әниләре янында. Кайтып киткәндә Гөлсинә әнисенә тагын киләчәкләрен әйтеп  сүз бирде.


    	Язын алар кабер өстенә әнисенең яраткан чәчәкләрен утырттылар. Һәр ял саен әниләре янына килделәр. Еллар шулай бер-бер артлы уза торды. Гөлсинә инде зур кыз, медицина институтында белем ала, табиб булырга әзерләнә. Әнисенең үлемен үзеннән яшергәне өчен эчтән генә әтисенә үпкәләп йөргән кыз хәзер инде аңлады: әтисе аның шулай нәни йөрәген яралаудан саклаган икән. 


     	 Вакыт беркайчан да туктап тормый. Гөлсинә диплом алды, яраткан кешесен очратып, аңа кияүгә чыкты, нәни кызы туды. Кызчыгын кулына алган саен күз алдына әнисе килеп баса. Әтисе аны бик кадерләп үстерсә дә, баласына ул мондый язмыш теләми. 


    	  - Һәр бала әти-әни тигезлегендә үссен иде, -дип пышылдый аның иреннәре.


                                                                


   Урта Курса төп гомуми белем мәктәбенең


  6 нчы сыйныф укучысы Гайнуллина Зилә

ӘНИЕМӘ





Син дөньяда иң ягымлы ӘНИ,


Иң матуры, иң-иң чибәре.


Беркем әйтә алмый синең кебек


Назлы итеп “Балам...”- дигәнне.





Биш балаңа гомер бүләк иттең,


Көнне төнгә ялгап үстердең,


“Бәхетем сез, йөз аклыгым!”- диеп,


Яшәү өчен безгә көч бирдең.





Горур бөркет булып, җил-давылдан,


Авырлыктан безне саклыйсың.


Рәхмәт хисләремне җиткерергә


Тагын нинди сүзләр табыйм соң?





Озак яшә, ӘНКӘЙ, кайгы күрмә!


Син кояшы безнең гаиләнең.


Бары синнән генә алабыз без


Бу дөньяларның бар ямен.





       Курса Почмак урта гомуми белем 


мәктәбенең 6 нчы сыйныф укучысы 


Мәҗитова  Адилә


�





Син миңа бик кирәк!





  Иртә белән күзем ачсам –


                                                          Нурлы йөзең елмая.


Йомшак кулың кагылуга


 Барлык дөньям җанлана!


    	Әниләр – дөньядагы иң назлы,  иң сөйкемле,   иң сабыр,  иң якын,  иң  кадерле кешеләр. 


  	 Әни, әнкәй, нәнә, инәй, әнием... Нинди сихри, нинди җылы сүзләр. Ә мин һәрвакыт  “әнием” дип дәшәм. 


  	Минем әнием – Мәҗитова Рузия. Аның шикелле әни дөньяда бер генә кебек тоела миңа. Ул һәрвакытта да нечкә күңелле, көләч йөзле, ярдәмчел, гомумән, аның яхшы сыйфатларын язып кына бетереп булыр иде микән? Ул Г.Камал исемендәге Сикертән  төп гомуми белем мәктәбендә башлангыч классларны укыта. Укытучы булу үзе ни тора! Нинди бөек эш – балаларга белем бирү. Бу һәнәр күпме тырышлык, сабырлык сорый. 


   	 Әни кеше, минемчә, үстерүче, караучы, аякка бастыручы гына түгел, ул әле дус, иптәш тә булырга тиеш. Минем дә иң якын киңәшчем, сердәшчем – әнием. Шатлыгымны да, кайгыларымны да аның белән уртаклашам. 


   	30 нчы ноябрьдә әниемнең туган көне – 50 яшьлек юбилее. Әниемә алдагы тормышында сәламәтлек, тынычлык, укучыларының тыңлаучан булуларын  телим. Аның йөзенә кызыллык китермичә, булдыра алган кадәр шатландырып яшәргә язсын иде. 


   	Әниләр бит балаларына бар көчен, мәхәббәтен биреп яшиләр. Без алар алдында мәңге бурычлы!


                                             Г.Камал исемендәге Сикертән төп гомуми белем


                                         мәктәбенең 5 нче класс укучысы   Галия Мәҗитова 





�

Бәхетле.


Бәхемлеме син дип, сорасагыз,


Ничек аңлыйсың бит бәхетне.


Мин бәхетле, чөнки җирдә яшим.


Ходаема шуңа рәхмәтле.





Бәхетле мин, әти-әни булгач.


Сыеныр урын булгач, кайгы килгәндә.


Туганнарым гел янәшә булгач,


Авырлыклар килеп, башны игәндә.





Кояшым бар, елга,  урманнарым.


Күңелемне назлап торучы.


Күлләрем бар, елга, урманнарым.


Юлларым бар, бәхет юраучы.





Бәхет түгелмени болар барысы.


Кадерләрен аның беләлсәң.


Җир йөзендә матур эшләр эшләп,


 Игелеген генә күрәлсәң.





Арча беренче  номерлы урта гомуми белем мәктәбенең 3 нче сыйныф укучысы Ильясова Гөлфиназ


                                                 








Ана мәхәббәте.





 Бер анага сорау биргәннәр ди:


 «Кайсы балаң сиңа якынрак? 


Кайсысына җаның булды йомшак, 


Ә кайсына булдың катырак?» 


Бу сорауга аптыраган ана 


Җавапның да тапкан дөресен:


 « Кулыңдагы һәрбер бармагыңны 


Тешләп кара, аннан белерсең. 


Барысы да бердәй авыртамы, 


Аерылмый берсе берсеннән!?


 Әни өчен балалар да шулай


 Тәпи атлап киткән көненнән!» 


Әни өчен бар да бик кадерле,


 Барысына бердәй мәхәббәт! 


Йодрык кадәр шул бер йөрәгенә 


Каян сыя шулчак мәрхәмәт!? 


Ерактамы, әллә якындамы, 


Аның өчен юк һич аерма. 


И Ходаем, берүк балаларны 


ӘНИ җылысыннан аерма!!


 


Арчаның икенче номерлы урта гомуми белем мәктәпнең 11Б сыйныфы укучысы Миляушә Хаҗиева

Нәсел җепләре  өзелмәсен!


   	Әдәбият өлкәсендә тирән эз калдырган  язучылар арасында  якташ язучыбыз,  горурлыгыбыз булган Мәхмүт Галәү иҗаты да игътибарга лаек.  Мәктәбебездә район күләмендә үткәрелгән семинардан соң, аның иҗаты һәм тормышы , авыр язмышы күңелләрне тетрәндерде.Без, мәктәп коллективы белән берлектә,  язучының тормышы турында өйрәнелеп бетмәгән фактлар, югалган , билгеле булмаган  документларның тарихи эзләрен өйрәнүне максат итеп куйдык. Мәхмүт Галәүнең  нәсел дәвамчыларын табу, алар белән элемтәгә керү  һәм алар белән очрашу максатчан эшебезнең  нәтиҗәсе булды.


           	12 ноябрь көнне мәктәбебездә  М.Галәүнең Хабаровск шәһәрендәге оныгы  Галәветдинов  Олег Надир улы һәм Мәскәүдәге   оныкчыгы  Галаветдинова Анастасия Олег кызы   белән очрашу үткәрелде.       Болганчык еллар җырчысы булган М.Галәүнең язмышында һәм тормышында безгә билгеле булмаган, үз чорында халыкка җиткерелмәгән яшерен мәгълүмат туплап, алар язучының  аянычлы язмышы  турында  бик күп яңа мәгълүмат белән таныштырдылар. Мәктәбебез музеена гаилә архивыннан берничә фото һәм язучының 130 еллыгы уңаеннан эшләнелгән истәлекле  медаль тапшырдылар.   


  	Кичә кунакларда җылы хисләр калдырды. Шул исәптән, М.Галәүнең туган нигезе белән танышу,  балачак  еллары белән бәйле булган истәлекле урыннарны барлау  эзсез калмады. Киләчәктә бабаларының туган төбәге белән  элемтәне өзмичә,  аралашып яшәү, нәсел җепләрен барлау һәркемнең изге бурычы булып тора.       


Ташкичү төп гомуми белем мәктәбенең татар теле һәм әдәбияты укытучылары





Бир кулыңны, туганым!


Данлы Арча ягы... Күпме бөек шәхесләр синең яшел бишегеңдә тирбәлмәгән дә, торналар төшкән киң кырларыңда хәл алмаган, тау башына салынган матур авылларыңда илһам көче тапмаган. Мул сулы җидегән чишмәләрнең  татлы суын эчкәннәр дә артыш тауларына таба юл алганнар.  Бөек Тукаебыз  салган туры юлдан гел биеккә үрләп барганнар. Бөек шәхесләребезнең данлы эшләрен Татарстанның атказанган мәдәният хезмәткәре, артист, режиссёр, мөгалллим, җәмәгать эшлеклесе Хаҗиев Илдар Мөбәрәк улы кебек хөрмәткә лаек якташларыбыз дәвам иткән. 


25 ноябрь көнне Арча районы Курса Почмак урта гомуми белем мәктәбендә якташыбыз Илдар Хаҗины искә алу кичәсе булып узды. Илдар Мөбәрак улы Хаҗиев 1946 нчы елда Саба районының Керәнле авылында тимер юлчы гаиләсендә дөньяга килә. Әтисе Мөбәрак ага, төп эше тимер юлында булса да, ишле гаиләне туендырыр өчен, буш вакытларында итек басу, умартачылык кебек эшләр белән шөгыльләнә. Илдарга 4 яшь чагында, алар Арча районының Курса станциясенә күчеп китәләр. Илдар Хаҗи башлангыч белемне Курса станциясендә ала. Аннары 4 ел Курса Почмак сигезьеллык мәктәбендә укый. Балачактан ук җырларга ярата Илдар. Җыр ишеттеме, шундук отып ала һәм сәгатьләр буе аны авыз эчендә көйләп йөри. 30 яшьлек ир Казанда Г.Камал исемендәге Татар дәүләт академия, К.Тинчурин исемендәге драма һәм комедия театрларында,  Минзәлә татар дәүләт театрында эшли, татар цирк коллективын оештыруда катнаша. Илдар Хаҗиның профессиональ сәхнәдә иҗат иткән һәм зур осталык белән башкарган әсәрләре шактый. 20дән артык төрле характердагы, төрле яссылыктагы, берсеннән-берсе катлаулы образлар иҗат ителгән. Илдар Хаҗи   һәр образга үз ачкычын таба, аларның һәрберсен йөрәге аша уздырып, нәкъ тормыштагыча гәүдәләндерә. “Вакыты белән чиксез горур, кайчакта тәкәббер, кайчакта үтә дә гади, кайчакта чиксез борчулы, әмма һәрчак мәрхәмәтле һәм зыялы”, дип искә алалар аны танышлары.  Илдар Хаҗиның күпкырлы эшчәнлегендә, уңышларга ирешүендә иң зур ярдәмчесе, таянычы һәм булышчысы аның тормыш иптәше Венера ханым булды. Ул һәрвакыт иренә эшләр өчен уңай мөмкинлекләр тудырып, гаиләдә татулык, дустанә, җылы мөнәсәбәт булдырырга тырышып, аңа булышып торды. Тату гаиләдә алар бер ул, бер кыз үстерделәр. Кызлары Гөлназ Чаллыда, уллары Алмаз бүгенге  көндә Казанда яши. Кичәбезгә Илдар Хаҗиның кызы Гөлназ ханым да кайтты. Ул әтисенең истәлекләре белән уртаклашты. Казан этнография музее директор урынбасары, Татарстанның атказанган укытучысы Гарипов Ш.З. җитәкчелегендәге музей хезмәткәрләре якташыбыз Илдар Хаҗиның киңкырлы иҗаты, тормыш юлы белән таныштырдылар. Алар алып килгән истәлекләр, тормышын яктырткан мәгълүматлар, искиткеч күп яңалыклар безнең барыбыз өчен дә файдалы булды. Кичәбез Илдар Хаҗи үзе иҗат иткән шигырьләр, аның шигырьләренә көй салынган җырлар, ул уйнаган театрлардагы өзекләр белән үрелеп барды. “Бир кулыңны, туганым!” исемле кичә Татарстанның атказанган мәдәният хезмәткәре, артист, режиссёр, мөгалллим, шагыйрь, җәмәгать эшлеклесе, якташыбыз  Хаҗиев Илдар Мөбәрәк улының “Дусларга” исемле   шигыре белән тәмамланды.           


Кадерен белеп яшик бу дөньяның,


Мизгел генә безнең гомерләр.


Изге эшләр матур гамәл кылыйк, 


Шуның белән гүзәл кешеләр.


Курса Почмак урта гомуми белем мәктәбенең тәрбия эшләре буенча директор урынбасары,


татар теле һәм әдәбияты укытучысы Шакирова Л.Х.


























  4





Республика семинары


17 нче ноябрь көнне Арчаның икенче номерлы урта мәктәбендә  “Мәгарифне информатизацияләүдә белем бирү хезмәтенең сыйфатын күтәрү” темасына республика семинары узды. Семинарда  ТР Мәгарифне үстерү институтының заманча белем бирү технологияләре кафедрасының өлкән укытучысы Анна Рябова, районның мәгариф идарәсе җитәкчесе Зөлфәт Дәүләтбаев катнашты. Семинарны мәгариф идарәсенең ИКТ методисты Илшат Фәйзуллин  оештырды. Анда Мамадыш, Актаныш, Саба, Балык Бистәсе, Мөслим районнарының информатика һәм ИКТ буенча методистлары һәм укытучылары  килде. Кунакларны  мәктәп фойесында Укучылар сараеның техник иҗат белән шөгыльләнүчеләр күргәзмәсе;  Шушмабаш,  Урта Пошалым мәктәпләре алып килгән лазерлы тамаша каршы алды, ә аннан соң сәнгать укытучысы  Алинә Мөхәммәтгалиева җитәкчелегендәге укучылар көче белән оештырылган музыкаль композиция күрсәтелде. Арча икенче урта мәктәбе директоры  Гөлназ Гиниатуллина  килгән кунаклар каршында чыгыш ясады, мәктәп турындагы  фильм  күрсәтелде.


�        �


Семинарда Арча икенче мәктәбенең рус теле һәм әдәбияты укытучысы Гөлнара Гиниятуллина    9 б сыйныфында «Художественно-выразительные средства языка. Подготовка к ОГЭ» дигән темага дәрес биреп, LECTURE RACING мохитендә укучыларның белемен тест үткәреп сынады, шулай ук  тарих һәм  җәмгыять белеме укытучысы Наилә Прыткова  җәмгыять белеменнән 5б сыйныфында  «Гаилә һәм гаилә мөнәсәбәтләре» темасына дәрес биреп, интерактив тактаның мөмкинлекләрен ачты. Түбән Мәтәскә мәктәбенең физика һәм информатика укытучысы Илнар Гыйбадуллин  «Дәрестә заманча PLICKERS кулланып эшләү» темасына мастер-класс, Арчаның беренче мәктәбеннән Татьяна Җамалиева  белән Гөлнур Сәмиева «Мәктәпкә куанып» темасына мәктәпкә  киләсе нәниләр  өчен төзелгән  хезмәтләрен интерактив такта мөмкинлекләреннән чыгып тәкъдим иттеләр.  Көн азагында, катнашучылар түгәрәк өстәл артында  фикер алыштылар. Кунаклар мондый семинарлар  укытучыларның  җаваплы хезмәтендә файда китерер һәм киләчәктә дә тәҗрибә уртаклашулар дәвам итәр дигән теләк белән таралыштылар.


Арча икенче номерлы урта гомуми белем мәктәбенең 


татар теле һәм әдәбияты укытучысы Хәбирова Р.





Имин булыйк


     	Ноябрь – елның  иң тиз караңгы була торган айларының берсе. Әле кар да юньләп төшмәгәнгәме, кичке дүрттән соң инде караңгылана башлый, иртән дә тиз генә яктырырга ашыкмый. Баласын мәктәпкә озаткан әти-әни борчуга кала.Машиналар күбәю  укучыларга юлда берникадәр куркыныч тудыра. Юл йөрү кагыйдәләре турында класс сәгатьләрендә дә, татар теле дәресендә дә  еш сөйләшәбез.Ә караңгы вакыт аеруча куркыныч. Шуңа күрә укучы бала киемендә ут кайтаргыч  билгеләр булуы мөһим. Ут кайтаргыч элементлар ассортиментында фликерлар (асылмалар һәм ябыштыргычлар), кулга бәйли торган элементлар һәм ут кайтаргыч элементларны кулланып тегелгән киемнәр бар. Ут кайтаргыч билгеләр  киемнең төрле җирендә урнашырга мөмкин. Иң куркынычсызы - ут кайтаргыч элементлар кулланып тегелгән киемнәрдән йөрү. 25 нче ноябрь көнне үткән әти-әниләр җыелышында балигъ булмаган балалалар белән эшләүче инспектор  Зәйнуллин Илмир Җиһангирович та шул турыда искәртте.


    	 - Урамнар һәм ишегаллары начар яктыртылган кичке якта һәм төнлә машина йөртүчеләр җәяүлеләрне ут кайтаргыч элементлар булган киемнәр буенча күпкә ераграк аралыктан абайлап алалар,–ди ул. Әгәр машина якыннан яктырту фаралары белән хәрәкәт итсә, бу ара 25-40 метрдан 130-140 метрга кадәр, әгәр дә ерактан яктырту фаралары белән хәрәкәт итсә, 400 метрга кадәр арта икән. Чыннан да, хәзерге заман технологияләре буенча ясалган ут кайтаргыч элементлар ерактан ук күренеп тора. 


   	    Кадерле балалар, хөрмәтле әти-әниләр! Алда тәүлекнең караңгы сәгатьләргә  бай кыш ае. Куркынычсызлык кагыйдәләрен төгәл үтик.  Безнең иминлегебез үзебезнең кулларда! 


      Курса разъезды төп гомуми белем мәктәбенең


                              татар теле һәм әдәбияты укытучысы Тимергалиева А.В.

                                                    Әнием - кадерлем!


   �     Һәр елны ноябрьнең соңгы якшәмбесендә Россиядә Әниләр көне билгеләп үтелә. Һәркайсыбызның иң кадерле кешесе – әнисе бар. Исән чакларында аларның кадерен белеп калырга кирәк.


     	Менә шундый максат белән 1998 елның 30 гыйнварында Россия Президенты Борис Ельцин «Әниләр көне турында»гы 120 нче Указга кул куйды. Бу Указ нигезендә, һәр елда ноябрьнең соңгы якшәмбесендә Әниләр көне бәйрәм ителәчәк.     	


Күп илләрдә бу олуг бәйрәм 12нче майда билгеләп узыла. Ләкин бу тәртиптән чыгарылмалар да бар. Әйтик, бу көн әрмәннәрдә – 7 нче апрельдә, Грузиядә – 14нче мартта, Казахстанда 16нчы сентябрьдә билгеләп  үтелә. Ә Бөекбританиядә Әниләр бәйрәме – 3нче апрельдә. Инглизләрнең бу көнгә карата үз гореф-гадәтләре бар. Бу көнне әниләрне өйдәге эштән азат кылалар, торт ише төрле тәм-том белән сыйлыйлар. Иң мөһиме: бу көнне балалары һәм якыннары тарафыннан әниләргә игътибарлы булу, аларның янына барып, хәлен белү.


         	  «Әни, ана» сүзләренә күпме наз, йөрәк  җылысы һәм ниндидер самими көч, саф  мәхәббәт  салынган. Әйе, әлеге сүзне әйткән  саен, күңел йомшара; ишеткән саен, дөнья ямьләнә.   «Җәннәт аналарның аяк астында» дигән гыйбарә белән килешмәүчеләр  юктыр, мөгаен. Әйе,  безнең изге бурычыбыз- әниләргә  карата рәхмәтебезне, хөрмәт һәм яратуыбызны белдерү.  


Мөрәле башлангыч мәктәбендә  Әниләр бәйрәменә багышланган кичә  булды. Анда әниләр чакырылды. 1,2,4 нче сыйныф укучылары  әниләренә булган мәхәббәт хисләрен җыр, бию һәм шигырьләр аша тапшырды. Һәр чыгыш  әйтеп бетергесез сөю һәм наз белән сугарылган иде. Балаларның  әниләргә  багышланган  җырлары,  шигырьләре  әниләрне чиксез шатландырды. Аналар йөрәгендәге якты нурлар тирә-якны  балкытты.  Укучылар исә, әлеге хисләр  ташкынында аеруча дәртләнеп,  үз осталыкларын күрсәттеләр. Кичә барышында кадерле әниләргә  күңел җылысын кушып ясалган чәчәк бәйләмнәре бүләк иттеләр.   


        Кичә үтте, ә аның турындагы җылы һәм якты хисләр әниләрнең күңелләрендә озак  сакланачак  әле. Юк, озак дию дөрес булмас, мәңгегә сакланыр ул. Әлеге бәйрәм исә, гасырлардан-гасырларга күчеп, чын мирасыбызга әйләнер. Аналарга куелган һәйкәлләр  ватылмаган кебек, әлеге бәйрәм дә,  ел саен үткәрелеп, чын һәм олуг бәйрәмгә  әверелер. Уйлап карасаң, башкача булуы мөмкин дә түгел! Әниләр моңа лаек. 


                                                                                              


                                                                                                                Сеҗе төп гомуми белем мәктәбенең 


       татар теле һәм әдәбияты укытучысы Җәләлеева Г. И.





Авылыбыз Сеҗедер...





“Авылыбыз Сеҗедер,


Кешеләре энҗедер”-


Ләлә апа сүзләре.


Көзге кебек үзләре.


Туган авылым Сеҗене


Мин үзем дә яратам.


Бәхетле балачагымның


Таңнары монда ата.


Авылым урамнарында


Һәрнәрсә миңа якын.


Син дә кил, күрерсең, дустым,


Авылымның уңган халкын.





   Сеҗе төп гомуми белем мәктәбенең 


2 нче сыйныф укучысы 


Исмәгыйлев Азат шигыре�
                       Китмим әле шәһәргә.


Яратам мин авылымның


Хуш исле саф һавасын.


Урамнарда шау-гөр килеп 


Уйнаган һәр баласын.


Яратамын яз аенда 


Кошлар кире кайтканын.


Яратамын, хуш ис бөркеп ,


Шомырт чәчәк атканын.


Яратам көзен игеннәрнең


Җилләрдә чайкалуын.


Җәйге каникуллар бетеп,


Укулар башлануын.


Кышлар бигрәк матур була


Безнең туган авылда.


Шуңа укып бетермичә


Китмим әле шәһәргә.


   Сеҗе төп номуми белем  мәктәбенең 2 нче сыйныф укучысы Абдулманова  Айсылу шигыре�
�





















Спортны яратабыз.





	“Хәрәкәттә-бәрәкәт” дип юкка гына әйтмәгәннәр. Шуңа да без физкультура дәресләрен зур түземсезлек белән көтеп алабыз. Арчада үткәрелгән төрле чараларда актив катнашабыз.  Теннис командасы күп еллардан бирле районда беренчелекне алып килде, хәзер дә  команда беренчелекне бирми. Мәктәптә бадминтон уенын яратмаган кеше бармы икән? Тәнәфес башлану белән һәркем спортзалга ашыга. Һәр укучының үз  бадминтон таягы бар. Матур нәтиҗәләргә дә ирештек. Район буенча беренчелекне алдык, хәтта республика конкурсларында катнашабыз. Кыш җитү белән һәркем чаңгыга баса. Баскетбол, волейбол, хоккей ярышлары беркемне дә битараф калдырмый. Гадәттә, физкультура дәресен егетләр ярата. Мәктәпкә физкультура укытучысы булып Рифат Рәхимҗанович килгәннән бирле,  кызлар да спортны ярата башлады. Ул 2013 нче  елдан бирле биредә эшли. Рифат Рәхимҗанович үз эшенең остасы. 


									Әхмәтов Раил, 7 класс


     Хәсәншәех төп гомуми белем мәктәбе

Җәннәт – әниләрнең аяк астында!





Балакаем минем, сабыем! Без сине бик яратабыз, кадерлем! 


Әйе... Әни булу ул  зур бәхет. Алар һәрвакыт яныбызда булган, уңышларыбыз өчен шатланып, кайгыларыбызны уртаклашып яшәгән газиз, иң якын кешеләребез. Әни кеше бала өчен утка – суга керергә дә әзер. Татар халкында шундый мәкаль бар: “ Уч төбендә тәбә пешереп ашатсаң да, әниең каршыңда изге бурычыңны үти алмыйсың”. Гасырлар аша килеп ирешкән бу гыйбрәтле сүзләрне җаныбызга сеңдерү зарур. Бала гомеренең һәр мизгелен сөенеч, шатлык белән тудыручы кеше дә – әни. Ялгышларыбызны, хаталарыбызны һәрдаим гафу итүче, кичерә белүче иң олы йөрәкле кеше дә – әни. Дөньяга аваз салуга ук ул безне җил – яңгырдан саклап үстерә, олы тормыш юлына әзерли, акыллы киңәшләре белән ярдәм итеп тора.” Җәннәт – әниләрнең аяк астында” дип юкка гына әйтмиләр. 


Үсеп җиткәч, без дә аларга бурычыбызны кайтарырга тиешбез. Әти – әниләр олыгаеп, безнең ярдәмгә мохтаҗ булганда, аларга йомшак сүзләр белән генә дәшсәк иде, алар янына кайтып йөрергә, хәлләрен белешеп торырга иренмәсәк иде. 


Әниләр һәрвакыт балаларына яхшылыклар гына тели, изге догаларында да баласына бәхет сорый. Әниләребезне шатландыру өчен без туган җиребезне, өебезне яратырга, туган телебезне, гореф – гадәтләребезне белергә тиеш.  “Үз анасын зурлаган кеше -  кеше анасын хурламас”  диелә бит татар халкында.


Шушы очрактан файдаланып, минем дә дөньядагы иң кадерле, иң газиз, иң  сөекле әниемне әниләр көне белән котлыйсым килә. Әнием, күз нурым! Озак яшә, иңнәрендәге шәфкать фәрештәсе сине беркайчан да ташламасын! Син булмасаң, без оясыз кош, моңсыз җыр, җырсыз сандугач кебек яшәр идек, тормышыбызның яме дә, тәме дә булмас иде. Озын гомер, тән сихәтлеге, саулык, күңелеңдәге җан җылысының нуры сүнмичә, сүрелмичә без балаларыңа яшәеш чыганагы булып торуын телибез. Без сине бик – бик яратабыз, яратачакбыз, яратырбыз! Әниләргә итагатьле, игътибарлы булыйк, кылган яхшы гамәлләребез, ягымлы сүзләребез белән аларны куандырып яшик. Әниләр алдында без мәңге бурычлы.


Курса Почмак урта гомуми белем мәктәбенең 


10 нчы сыйныф укучысы Гыймаева Илүзә


  


Минем әни - иң матур әни!


Әни - дөньяда иң матур, иң ягымлы сүз. Әнием янымда булганга мин бик бәхетле.Ул минем яклаучым да, саклаучым да. Әниемнең исеме - Гөлназ.Ул кибетче булып эшли. Үз һөнәрен бик ярата. Тәмле торт, бәлеш, өчпочмаклар пешерә. Мин әниемне хөрмәт итәм, яратам. Аның акыллы киңәшләре, сабырлыгы мине бик сокландыра.


Мин үземнең кадерле әниемне һәм барлык әниләрне бәйрәм белән котлыйм. Саулык,озын гомер телим. Һәр балага әниле һәм әтиле булып тигез гомер итәргә язсын.Әйдәгез, Әниләребезне һәрчак хөрмәт итик һәм олылыйк!


 Арчаның икенче номерлы урта гомуми белем мәктәпнең 5В сыйныфы укучысы                                                                                                                                                                   


 Дилә Галимҗанова





Әнием,  мин сине яратам!


Әни... Нинди олы сүз бу!


Кеше үз гомерендә шул сүзне ничәмә - ничә кабат әйтә икән? Әйткән саен ул сүз яңадан - яңа мәгънә алып килә. Чөнки,  «әни»  дигән сүз ул үзе йөрәктән туа. Һәркемгә үз әнисе дөньядагы иң кадерле кеше булган кебек, миңа да үз әнием - кадерлеләрдән дә кадерлесе.


Әни безне бик ярата, тигез күрә. Ул безгә тәмле - тәмле ризыклар пешерә, кичен назлап йоклата, ә иртән  «кызларым» диеп сөеп уята. Ул һәрвакыт ачык йөзле, мәрхәмәтле һәм  кешелекле. Ул безне дә кешеләргә карата шәфкатьле, ягымлы булырга, һәркемгә  ярдәм кулы сузарга әзер торырга кирәк дип үстерергә тырыша.


Арчаның икенче номерлы урта гомуми белем мәктәпнең 5А сыйныфы укучысы                                                                                                                                                                   Ләйсән Җәләева











  7





  7





  6





  7








